
Bismillahirrahmanirrahim.
Assalamualaikum Warahmatullahi Wabarakatuh,
Salam Sejahtera dan Salam Malaysia MADANI.

(SALUTASI)

MUKADIMAH

1. Hari ini adalah titik mula kepada satu anjakan besar —
daripada desa ke pasaran dunia. PERDA Halal Park ini
bukan hanya sebuah projek pembangunan, tetapi bakal
menjadi simbol tekad Kerajaan melalui Kementerian
Kemajuan Desa dan Wilayah (KKDW) untuk mengangkat
ekonomi luar bandar sebagai pemain utama dalam

rantaian halal global.

2. Ketika dunia menyaksikan pertumbuhan pesat industri
halal dengan nilai pasaran global yang diunjurkan
mencecah sekitar USD5 trilion menjelang 2030, Malaysia

tidak boleh sekadar menjadi pemerhati.

3. Kita mesti berada di barisan hadapan — bukan sahaja
sebagai peneraju pensijilan halal, tetapi sebagai kuasa
besar dalam pengeluaran, inovasi dan perdagangan

halal dunia.



Malaysia hari ini telah pun diiktiraf sebagai antara peneraju
industri halal global, dengan sistem pensijilan yang
diyakini di hampir 50 negara serta kedudukan teratas
dalam Indeks Ekonomi Islam Global selama bertahun-

tahun.

Namun, potensi sebenar kita jauh lebih besar daripada
apa yang telah kita capai. Seperti yang saya tegaskan
sebelum ini, industri halal bukan sahaja membuka ruang
pertumbuhan ekonomi domestik, malah menjadi pintu
masuk Malaysia ke pasaran global yang lebih luas,

merentasi Asia, Timur Tengah dan Eropah.

Inilah peluang strategik yang mesti kita rebut dan PERDA
Halal Park adalah antara langkah konkrit ke arah itu.
Justeru, saya ingin merakamkan setinggi-tinggi
penghargaan dan syabas kepada PERDA atas usaha
yang berterusan, berani dan berpandangan jauh dalam
memperkukuh  ekosistem pembangunan ekonomi

Bumiputera.

Langkah ini bukan sahaja tepat pada masanya, tetapi juga
selari dengan aspirasi kita untuk melahirkan masyarakat
luar bandar yang mandiri, berdaya saing dan mampu

menembusi pasaran global.



INDUSTRIHALAL SEBAGAI PEMACU STRATEGIK NEGARA

Malaysia sememangnya diiktiraf sebagai antara pelopor
industri halal global dengan pengalaman melangkaui
empat dekad. Kekuatan kita bukan sekadar pada label,
tetapi pada integriti sistem pensijilan halal yang diyakini

dan diiktiraf di seluruh dunia.

Namun, dalam kita melangkah ke hadapan, kita perlu jujur
melihat realiti semasa. Permintaan terhadap produk halal
global terus meningkat dengan begitu pesat, tetapi
penawarannya masih jauh ketinggalan — dengan

jurang yang dianggarkan mencecah sekitar 80 peratus.

Jurang ini bukan satu kelemahan, tetapi satu peluang
besar. Peluang untuk Malaysia, khususnya usahawan
Bumiputera, mengambil peranan lebih besar dalam
rantaian bekalan halal global dan memperkukuh

kedudukan kita di peringkat antarabangsa.

Menjelang tahun 2030, pasaran halal global diunjurkan
mencecah sekitar USD5 trilion, manakala pasaran
domestik pula dianggarkan bernilai USD113.3 bilion.

Angka ini jelas menunjukkan bahawa industri halal telah

berkembang menjadi satu sektor ekonomi utama yang

memberi kesan langsung kepada pertumbuhan negara.

Pencapaian kita hari ini juga menunjukkan asas yang
kukuh. Pada tahun 2024, nilai eksport halal Malaysia
telah mencecah RM61.79 bilion, dengan produk
tempatan berjaya menembusi pasaran utama seperti
China, Singapura, Jepun, Amerika Syarikat dan

Indonesia.

Sektor Makanan dan Minuman kekal sebagai
penyumbang terbesar dengan nilai melebihi RM34.03
bilion, diikuti olen sektor ramuan halal yang semakin
berkembang. Ini membuktikan bahawa produk halal
Malaysia bukan sahaja diyakini, tetapi juga mempunyai

nilai komersial yang tinggi di pasaran global.

Dalam konteks ini, pembangunan PERDA Halal Park
adalah satu langkah yang tepat dan bertepatan
dengan keperluan semasa industri. la bukan sahaja
menyediakan ruang pengeluaran yang tersusun, tetapi
membina satu ekosistem yang mampu menyokong

pertumbuhan usahawan secara lebih menyeluruh.

Melalui Pelan Induk Industri Halal 2030 (HIMP 2030),
negara telah menetapkan sasaran yang jelas —
meningkatkan sumbangan industri halal kepada
KDNK kepada 11 peratus, mencapai nilai eksport
RM70 bilion, serta mewujudkan sekitar 700,000

peluang pekerjaan berkemahiran tinggi.

Inilah hala tuju yang sedang kita bina — memastikan
industri halal terus menjadi pemacu pertumbuhan ekonomi
negara, sambil membuka lebih banyak peluang kepada

rakyat, khususnya di luar bandar.

KETIDAKTENTUAN GLOBAL DAN DAYA TAHAN INDUSTRI
HALAL NEGARA

Dalam dunia yang semakin tidak menentu hari ini, industri
halal global tidak lagi hanya berdepan cabaran pasaran —
tetapi turut terkesan secara langsung oleh perkembangan
geopolitik antarabangsa. Konflik yang berlaku di Timur
Tengah, khususnya melibatkan laluan strategik seperti
Selat Hormuz, telah memberi kesan besar kepada

rantaian bekalan global.

Gangguan ini bukan sahaja menjejaskan sektor tenaga,

tetapi turut mencetuskan kesan domino kepada industri

halal daripada peningkatan kos logistik, kelewatan
penghantaran, sehinggalah kepada ketidaktentuan akses
pasaran. Produk halal, khususnya makanan segar dan
barangan bersuhu terkawal, sangat bergantung kepada

kecekapan rantaian bekalan global yang stabil.

Dalam masa yang sama, kenaikan harga tenaga dan
bahan mentah turut memberi tekanan kepada kos
pengeluaran. Dalam beberapa sektor, baja sahaja
boleh menyumbang sehingga 60 peratus daripada kos
pengeluaran, sekali gus memberi kesan langsung
kepada keseluruhan rantaian nilai makanan halal

negara.

Namun, di sebalik cabaran ini, terdapat satu realiti yang
perlu kita lihat dengan lebih strategik. Ketidaktentuan
global ini sebenarnya membuka ruang untuk Malaysia
memperkukuh kedudukannya sebagai hab halal yang

stabil, dipercayai dan berdaya tahan.

Keupayaan kita untuk mempelbagaikan pasaran
eksport, mengukuhkan rantaian bekalan domestik
serta meningkatkan kecekapan logistik akan menjadi

faktor penentu dalam memastikan industri halal

negara terus berkembang, walaupun dalam suasana

global yang mencabar.

Inilah masanya untuk kita beralih daripada sekadar
bergantung kepada sistem global kepada membina
kekuatan dalaman yang lebih kukuh, lebih tersusun dan

lebih berdaya tahan.

TRANSFORMASI KEUSAHAWANAN LUAR BANDAR

Hadirin dan hadirat sekalian,

Kita sedang menggerakkan usaha untuk mengindustrikan
perusahaan luar bandar melalui penyediaan infrastruktur
yang kondusif. Ini termasuklah aspek pemerkasaan modal
insan melalui Pendidikan dan Latihan Teknikal dan
Vokasional (TVET) yang disesuaikan dengan keperluan

industri halal moden.

Kita mahu anak-anak luar bandar tidak hanya menjadi
pekerja am, tetapi menjadi pakar teknologi pemprosesan
makanan, juruaudit halal, dan juruteknik mesin industri
agar mereka menjadi tenaga kerja mahir dan usahawan

masa hadapan.

Di sinilah letaknya kepentingan strategik Pembangunan
Industri PERDA Halal Park. Fasiliti ini dirangka untuk
menyediakan ekosistem lengkap yang terdiri daripada
kemudahan premis yang mematuhi piawaian dan

sokongan logistik halal.

Kita mahu usahawan di sini melakukan anjakan
paradigma dengan meninggalkan cara kerja tradisional
dan bergeraklah ke arah teknologi automasi serta

digitalisasi.

Dengan penggunaan teknologi, kapasiti pengeluaran
dapat ditingkatkan dan kos dapat dioptimumkan, sekali

gus menjadikan produk kita lebih kompetitif.

Satu lagi cabaran besar usahawan kita adalah akses
kepada rangkaian pemasaran berskala besar. Kita tidak
mahu produk kita sekadar 'tersadai' di gudang kerana

kelemahan rantaian bekalan.

Oleh itu, KKDW komited untuk menghubungkan
pengusaha di pusat industri ini dengan syarikat
berkaitan kerajaan (GLC) dan pasar raya besar di luar
negara. Kita akan berusaha memastikan setiap produk

yang keluar dari inisiatif ini mempunyai 'pasport’ untuk

menembusi pasaran ASEAN, Timur Tengah, Eropah, dan
Asia Timur melalui platform perdagangan digital dan

pameran antarabangsa seperti MIHAS.

Aspirasi utama KKDW adalah untuk mencipta lebih
banyak "Halal Champions" dalam kalangan Bumiputera.
Kita mahu melahirkan usahawan yang bukan sahaja
berdaya tahan dalam pasaran tempatan, tetapi "berani

tarung" di pasaran antarabangsa.

Melalui pembangunan wilayah yang seimbang, kita
berharap pusat industri seperti ini dapat menjana peluang
ekonomi kepada penduduk setempat, mengurangkan
penghijrahan belia ke kota, dan meningkatkan taraf hidup

komuniti luar bandar secara keseluruhannya.

Saya juga mahu melihat PERDA Halal Park ini menjadi
pemangkin  kepada  "Digitalisasi Luar Bandar".
Penggunaan teknologi Internet of Things (loT) dalam
pemantauan kualiti makanan dan penggunaan sistem
blockchain untuk pengesanan sumber halal mestilah

diterokai.

Inilah masanya untuk kita membuktikan bahawa produk

dari desa juga mampu menggunakan teknologi paling



canggih di dunia bagi menjamin keselamatan dan kualiti

makanan.

PENUTUP

Hadirin dan hadirat sekalian,

34. Kepada para usahawan, inilah masanya untuk anda
bangkit. Rebutlah peluang ini, pertingkatkan ilmu, dan

jadilah sebahagian daripada pemacu ekonomi negara.

35. Akhir kata, saya sekali lagi merakamkan penghargaan
kepada pengurusan PERDA dan semua pihak yang
terlibat dalam merealisasikan projek ini. Semoga usaha
murni ini diberkati Allah SWT dan menjadi saksi kepada
kebangkitan ekonomi Bumiputera yang lebih mampan,

berwibawa, dan dihormati di persada dunia.

36. Dengan lafaz Bismillahirrahmanirrahim, saya dengan
sukacitanya merasmikan: MAJLIS PECAH TANAH
PROJEK PEMBANGUNAN INDUSTRI - PERDA HALAL
PARK.

Sekian, Wabillahitaufik ~ walhidayah, Wassalamualaikum
Warahmatullahi Wabarakatuh.



